
Kornræktarfundur
Haldinn verður fundur um kornrækt þriðjudaginn 24. febrúar næstkomandi kl. 13:30 í Félagsheimilinu í Víðihlíð. 

Á fundinn mæta kornsérfræðingarnir Jónatan Hermannsson og Ingvar Björnsson. Munu þeir ræða kornrækt frá sem flestum hliðum, s.s um yrkja- og áburðarval og önnur hagnýt atriði.

Hvetjum alla til að mæta á skemmtilegan fund um þessa vaxandi búgrein í héraðinu. 

Átaksverkefni í jarðrækt
Áburðarmál brenna nú á bændum. Áburðarsalar hafa verið að gefa út verðskrár á síðustu dögum. Ljóst er að hækkun er mismikil eftir áburðarsölum. Áríðandi er að bændur skoði vel verðskrárnar og beri saman verð og greiðslukjör. Nefna má í þessu sambandi að nú eru verðin yfirleitt gengistengd evru en gengi hennar hefur verið að lækka á síðustu vikum.

Í ljósi mikilla verðhækkana á aðföngum hafa Bændasamtökin ákveðið að styrkja búnaðarsamböndin við jarðræktarráðgjöf. Gert er ráð fyrir að ráðunautar heimsæki bændur og fari í gegnum fyrirkomulag jarðræktar á viðkomandi býli. Þannig verði leitast til að finna leiðir til frekari hagræðingar og nýrra tækifæra í rekstrinum. Þar má nefna bætta nýtingu á búfjáráburði, endurskoðun á áburðargjöf með tilbúnum áburði og hagkvæmni endur- og grænfóðurræktunar svo fátt eitt sé nefnt.

Þeir bændur sem áhuga hafa á að fá ráðunaut í heimsókn til spjalls og ráðagerðar um þessi málefni eru hvattir til að hafa samband á skrifstofuna. Þessi heimsókn er bændum að kostnaðarlausu.  

Til skýrsluhaldara í nautgriparækt

Við minnum á að skiladagur mjólkurskýrslna til uppgjörs er nú 10. næsta mánaðar eftir mælingu.

Búfjáreftirlit

Nú styttist í að vorskoðun búfjáreftirlits hefjist. Skil á haustskýrslum voru á endanum góð þó við þyrftum að reka óþarflega mikið á eftir skýrsluskilum hjá sumum. Að undanförnu höfum við haft samband við eða heimsótt þá aðila sem fengu athugasemdir í fyrra varðandi fóðrun eða aðbúnað en skv lögum ber okkur að hafa sérstakt eftirlit með þeim. Þetta eru þó fáir aðilar sem um ræðir og yfirleitt er allt í góðu lagi. Ábendingar berast reglulega til okkar um eitt og annað sem betur má fara varðandi búfjárhald á svæðinu en oftast tekst að leysa slík mál með samtali við viðkomandi búfjáreiganda.

Hæst dæmdu lambhrútarnir haustið 2008 á svæði BHS

Þá er loksins búið að taka endanlega saman hæst dæmdu lambhrútana frá því í haust. Nánast sami fjöldi lamba var skoðaður nú og árið áður eða 15.070 gimbrar og 2.595 hrútar. Lömbin voru yfirleitt í mjög góðu standi og vænleiki þeirra víða meiri en árið áður. Þykkasti bakvöðvi sem mældist í haust var 39 mm. Þá mælingu fékk reyndar ekki hrútur heldur tvær gimbrar úr A-Hún. Önnur er Raftsdóttir frá Akri og hin Papadóttir frá Hæli. Þrír hrútar mældust með 37 mm bakvöðva. Það voru Kroppssonur frá Bergsstöðum í Miðfirði, Bifurssonur frá Mýrum á Heggstaðanesi og Papasonur frá Hjallalandi í Vatnsdal.

Af sonum stöðvarhrúta voru synir Þráðs að koma almennt best út. Þeir stiguðust að meðaltali hæst og voru með þykkasta bakvöðvann og um leið þann fituminnsta. Þráður er undan Kveik, sem stimplaði sig rækilega inn í okkar sauðfjárrækt árið á undan. Þráður hefur verið lélegur sæðisgjafi og því voru til færri lömb undan honum en ella hefði verið. Aftur á móti var mikið til af Raftssonum. Einkenni þeirra var þykkt og fitulítið bak og afbragðs lærahold. Þeir gátu þó oft verið töluvert breytilegir að gerð, þó að vissulega hafi sést mikið af góðum hrútsefnum. Papi, Kroppur, Gráni og Bifur voru einnig að gefa mikið af öflugum hrútsefnum. Hrútarnir undan Bifri voru samt oft að mælast full feitir sem er í samræmi við Blup einkunn Bifurs fyrir fituflokkun. Hjá kollóttu hrútunum var Spakur að koma mjög vel út en synir hans sýndu almennt geysilega góða kjöteiginlega, með þykkt bak og öflug lærahold. Eldur sýnir líka athyglisverðar niðurstöður, með fitulítinn og vellagaðan bakvöðva. Þessir hrútar eiga þó það sammerkt að þeir munu ekki bæta ullargæði hjá kollótta fénu.

Þess má einnig geta að niðurstöður afkvæmarannsókna sem framkvæmdar voru síðastliðið haust eru nú orðnar aðgengilegar á heimasíðunni okkar (www.rhs.is). Umfang þeirra hefur aldrei verið meira en nú. Uppgjör var gert fyrir 87 bú en þau voru 76 talsins haustið 2007. Fjöldi afkvæmahópa innan búa var líka yfirleitt meiri núna en síðustu haust. Víða á bæjum sitja synir sæðingastöðvahrúta á toppnum. Þar eru synir Kveiks, Lóms og Mána mest áberandi. Eins sést víða að hrútar sem keyptir hafa verið til kynbóta hafa reynst bæta kjötgæði til muna. Þar er m.a. hægt að benda á syni Gullmola frá Broddanesi og eins syni Boga frá Heydalsá en hann kom inn á sæðingastöð síðasta haust. Það er því ánægjulegt að sjá að sá síaukni áhugi bænda til að kynbæta sitt fé er að skila ótvíræðum árangri. Mjög fróðlegt er að skoða þessar niðurstöður og bændur sem t.d. ætla sér að kaupa lambhrúta næsta haust geta hér séð út efnilega hrútsfeður.

Hér á eftir er hægt að sjá yfirlit yfir hæst stiguðustu lambhrútana eftir sýslum. Þeim er raðað eftir heildarstigum en síðan eftir þykkt á ómvöðva, ómfitu og lögun á ómvöðva.   KÓE
Nýliðunarstyrkir í sauðfjárrækt

Sjávarútvegs- og landbúnaðarráðherra hefur staðfest endurskoðaðar reglur um bústofnskaupastyrki til frumbýlinga í sauðfjárrækt.  Reglurnar voru fyrst settar í janúar 2008 og auglýst eftir umsóknum þá.  Á árinu 2008 sóttu alls 42 um bústofnskaupastyrk og alls fengu 24 slíkan styrk en 18 umsóknum var hafnað.

Í reglunum sem settar voru á síðastliðnu ári var ákvæði um að þær yrður endurskoðaðar í árslok. Það hefur nú verið gert. Megin breytingin er sú að nú geta þeir sem fengu styrk í fyrra sótt um áfram og heimilt er að styrkja þá einnig vegna fjölgunar í eigin stofni. Þeir sem telja sig eiga rétt á styrkjum skv. þessum reglum eru hvattir til að kynna sér þær vel.  Sækja ber um til Bændasamtaka Íslands fyrir 1. mars næstkomandi.

Reglurnar í heild sinni má finna á heimasíðu okkar www.rhs.is og þar má einnig finna umsóknareyðublöð.

Umsóknir vegna jarðabóta- og þróunarverkefna

Umsóknir í eftirfarandi flokka þurfa að berast fyrir 1. mars næstkomandi:
- Verkefni tengd búfjárhaldi og vinnuaðstöðu

- Framlög til stofnframkvæmda við vatnsveitur á lögbýlum

- Lýsingarbúnaður í gróðurhúsum. 

- Endurræktun vegna aðlögunar að lífrænum búskap

- Umhverfis- og þróunarverkefni í garðrækt/ylrækt

- Umhverfis- og fegrunarátak í sveitum

Umsóknareyðublað og nánari upplýsingar um reglur til framlaga má sjá á heimasíðu okkar www.rhs.is undir liðnum Eyðublöð

Umsóknir vegna eftirfarandi flokka þurfa ekki að berast fyrr en í haust og verður það auglýst betur síðar.

- Kornrækt (þarf að vera að lágmarki 1,5 ha)

- Gras- og grænfóðurrækt (samlögð ræktun þarf að vera að lágmarki 1,5 ha)

- Beitarstjórnun og landnýting 

- Viðhald framræslu

- Kölkun 

Þetta er gert svo að ekki sé sífellt verið að sækja um fyrir framkvæmdir sem hugsanlega verða unnar á árinu, heldur sæki bændur ekki um, fyrr en ljóst er hvort framkvæmdin verði unnin á árinu eða ekki. 

Fósturvísatalning hjá sauðfé

Fósturtalningu er best að framkvæma 45-90 dögum eftir fang. Þeir aðilar sem taka að sér að telja fóstur í ám eru: 

Heiða Guðný s. 866-0790, 487-1362 og Elín Heiða, s. 699-5127, 487-1363.

Guðbrandur Þorkelsson s. 434-1302, 848-0206. 

Gunnar Björnsson, s. 465-2229, 822-6108.

Hrossaskýrslur

Nú er búið að skrá allar skýrslur sem okkur hafa borist í skýrsluhaldi hrossaræktarinnar.  Mjög æskilegt er að fólk yfirfari sín gögn á netinu og sendi okkur ábendingar ef eitthvað er ekki rétt skráð. 

Skv. WorldFeng er búið að skrá frá árinu 2008 5 folöld á Ströndum, 257 í V-Hún og 433 í A-Hún. Ennþá vantar skýrslur frá nokkrum aðilum og eru viðkomandi beðnir að drífa í því að skila folaldaskýrslum og afdrifaskýrslum til okkar.

Rétt er að minna á að frá árinu 2003 er skylt að einstaklingsmerkja öll folöld sem sett eru á. Líklegt er að frostmerking verði ekki viðurkennd sem einstaklingsmerking í framtíðinni en hún hentar þó mjög vel til að merkja hross t.d. einstökum bæjum. Þeir aðilar sem rétt hafa til að frost- og örmerkja hross eru beðnir að skila þeim gögnum til okkar sem fyrst eftir merkingu. Of mikið er um að þau gögn berist ekki fyrr en seint og stundum illa. Slíkt getur valdið óþarfa fyrirhöfn og kostnaði enda skýrt tekið fram í reglugerð að slíkum gögnum skuli skila til skráningar.

Aðalfundur Samtaka hrossabænda í A-Hún

Aðalfundur Samtaka Hrossabænda í A-Hún  verður haldinn í Reiðhöllinni Arnargerði miðvikudaginn 25. feb 2009 og hefst kl 20:30.

Dagskrá: 

Venjuleg aðalfundarstörf 

Erindi : Sveinn Ragnarsson kennari á Hólum ræðir um fóðrun hrossa, hönnun hesthúsa ofl.

Önnur mál svo sem stóðhestahald, kynbótasýningar, Reiðhallarmál, ofl.

